
ద్భీతిని నీటిలో మునుగవీడిన దానికచం బటంచు నా

నాతిసతుల్ హసింప నొకనాచును బట్టుకలాగె వేగమున్.

	సీ.	
ముఖసరోజభ్రాంతి ముసరెడి తుమ్మెదల్

        నాసికాచంపకోన్నతిని జూచి

భుజమృణాళభ్రమ బొరయు హంసావళుల్

        జలదసదృగ్వేణిచయము జూచి

ఘననాభికాసరోగతరథాంగంబులు

        విమలాననేందుబింబముల జూచి

భాసురాధరబింబధీసమాగతకీర

        తతి సాంకవామోదతనులు జూచి



	 





	గీ.	
మొఱలిడుచు వెల్లనై మిన్నుముట్ట నెగసి

కనులరక్తిమ గొనుచు చికాకు చెంద

సతులు జలకేళికాసముత్సాహ లగుచు

మెలఁగు తద్వైభవము వేరె దెలుఁపనేల.

	సీ.	
శశిముఖీ! పద్మలోచనతో కలహమేల

        వీక్షింపు మది రాహువేణి సుమ్ము

పగయేల కలకంఠి! పల్లవాధరితోడ

        నది విమర్శింప రామాంగి సుమ్ము

గజయాన! పద్మాక్షికడ పంతగింపకు

        మిథ్యగా దది హరిమధ్య సుమ్ము

వరటియాన! మృణాళవల్లికాభుజతోడ

        కనలకు మది తటిద్గాత్రి సుమ్ము



	 





	తే.	
యనుచు నునుజూడ్కులను మైత్రి బెనుచుకొనుచు

కలికిచిలుకల కొలుకులు గలసి మెలసి

సరసిసరసీవినోదము లరసి మురిసి

తలఁపునింపున జలకేళి సలిపి రపుడు.

